
 

 
 
 
 

4. september 2017 

 

Inatsisartut Suleriaasianni § 37 naapertorlugu Naalakkersuisunut apeqqutit imaattut matumuuna 

saqqummiuppakka: 

Naalakkersuisunut apeqqutit Tasiilami helikopterini pilotimik amingaateqarneq pillugu: 

 

1. Naalakkersuisut isumaqatiginerlugu, illersorneqarsinnaanngimmat, Tasiilami 

helikopterinut pilotimik piffissaq tamakkerlugu najugaqartoqarsinnaanngippat, 

ujarlertoqarsinnaanera imaluunniit inunnik qimagussuisoqarsinnaanera pillugit? 

 

2. Qanoq akulikitsigisumik pisarpa, Tasiilami helikopterinut pilotimik 

najugaqartoqartannginnera? 

 

3. Naalakkersuisut siunissami qanoq iliorniarpat qularnaarumallugu, piffissaq tamakkerlugu 

helikopterinut pilotimik Tasiilami najugaqartoqartarnissaa? 

 

4. Naalakkersuisut qinnuigineqarput misissoqqullugu, allani sumiiffinni avinngarusimasuni 

helikopterinut pilotimik amingaateqartarneq qanoq ajornartorsiutaatiginersoq, akissummillu 

saqqummiussillutik sumiiffinni ataasiakkaani ajornartorsiutip qanoq 

ikiorserneqarsinnaaneranut. 

(Inatsisartunut ilaasortaq Justus Hansen, Demokraatit) 

 

Tunngavilersuut: 

Isertungaanngilaq uangut isorliunerusuni najugaqartut helikopterit pinngitsoorsinnaanngikkigut. 

Angalasinnaajumalluta aammali toqqissisimalluta inuusinnaajumalluta. Helikopteqarnersoq 

helikoptereqannginnersorluunniit  apeqqutaalluinnarpoq ujaasisoqartillugu inunnilluunniit 

qimagussuisoqassatillugu inuit ujaarineqartut qimagussorneqartulluunniit annannissaannut 

imaluunniit ajunaarnissaannut. 

Kisianni helikopterinik ingerlatsisinnaasunik helikopterinut pilotinik ilinniarsimasunik 

peqartariaqarpoq. Naammanngilaq helikopterimik sumiiffinniittoqarnissaa. Tamanna 

tunngavigalugu pingaaruteqarluinnaqqissaarpoq, helikopterimut pilotimik sumiiffinni 

najugaqartoqarnissaa soorlu Tasiilami, ajoraluartumilli tamatigut taamaattoqarneq ajorpoq.  

 

Apeqqutikka aqqutigalugit kissaatigaara nassuiarneqassasoq, helikopterinut pilotinik 

amingaateqarneq qanoq ajornartorsiutaatiginersoq - Tasiilami aamma allani sumiiffinni 

avinngarusimasuni aamma Naalakkersuisut qanoq iliuuseqalersaarnersut ajornartorsiut 

iluarsiniarlugu.  

Apeqqutit akeqquakka  ullut suliffiit naliginnaasut qulit iluanni. 


